
གཅིག ༄། །རྗེ་འཇགི་རྟེན་གསུམ་གྱི་མགནོ་པའོི་ཐུན་བཞའིི་བླ་མའི་རྣལ་འབྱོར་བྱིན་རླབས་ཡ་ེཤསེ་འདོ་ཕུང་ཅསེ་བྱ་བ་བཞུགས་ས།ོ  །



ཐུན་བཞའི་བླ་མའི་རྣལ་འབྱོར།

༄༅།          །

2

ཨདྷིཥྛཱནཛྙཱནརསྨིམེགྷནམརཱཛཏྲཻལོཀྱསྱནཱཐཙཏུརྦྷེགུརུཏོཡགབིཛཧརམ།།ན་མོ་གུ་རུ་ཏྲཻ་ལོཀྱ་ནཱ་ཐ་རཏྣ་ཤྲཱི་ཡེ། 

དུས་གསུམ་སངས་རྒྱས་ཀུན་གྱི་སྤྱི་གཟུགས་མཆོག།   ཞིང་འདིའི་འདྲེན་པ་ཐུབ་ཆེན་ཀླུ་སྒྲུབ་མགོན།  །གདུལ་བྱའི་དོན་དུ་ཡེ་ཤེས་སེམས་དཔའི་གཟུགས།  །དེ་བཞིན་གཤེགས་པ་རཏྣ་ཤྲཱིར་འདུད།  རྗེའི་རིང་ལུགས་དྲི་

མ་མེད་པ་སྡོམ་གསུམ་གནད་གཅིག་ཕྱག་རྒྱ་ཆེན་པོའི་ལམ་མཆོག་ཁྱད་པར་འཕགས་པ་ལ་ཞུགས་པ་ཀུན་གྱིས་ཞེན་ལོག་བཞི་ཡིས་འཁོར་བར་སྙིང་པོ་མེད་པར་མཐོང་བཞིན་དུ་མོས་གུས་སྒོམ་གྱི་མགོ་བོ་ཀུན་གཞི་བླ་

མའི་རྣལ་འབྱོར་ལ་བརྩོན་པ་གང་དེས་བདེ་བའི་སྟན་ལ་ལུས་གནད་རྣམ་སྣང་ཆོས་བདུན་ངང་ནས།  དང་པོ་སྐྱབས་སུ་འགྲོ་བ་ནི། །མ་ནམ་མཁའ་དང་མཉམ་པའི་སེམས་ཅན་ཐམས་



༄༅།          །

3གཉིས།

ཅད་བླ་མ་སངས་རྒྱས་རིན་པོ་ཆེ་ལ་སྐྱབས་སུ་མཆིའོ།  །ཆོས་རྗེ་སངས་རྒྱས་འགྲོ་བའི་མགོན་ལ་གསོལ་བ་

འདེབས་སོ།  །བླ་མ་འོད་གསལ་ཆོས་ཀྱི་སྐུ་ལ་སྐྱབས་སུ་མཆིའོ།  །ཆོས་རྗེ་སངས་རྒྱས་འགྲོ་བའི་མགོན་ལ་གསོལ་བ་འདེབས་

སོ༑  ༑བླ་མ་ལོངས་སྤྱོད་རྫོགས་པའི་སྐུ་ལ་སྐྱབས་སུ་མཆིའོ།  །ཆོས་རྗེ་སངས་རྒྱས་འགྲོ་བའི་མགོན་ལ་གསོལ་བ་འདེབས་སོ།  

བླ་མ་ཐུགས་རྗེ་སྤྲུལ་པའི་སྐུ་ལ་སྐྱབས་སུ་མཆིའོ།  །ཆོས་རྗེ་སངས་རྒྱས་འགྲོ་བའི་མགོན་ལ་གསོལ་བ་འདེབས་སོ།  །སྐུ་བཞིའི་

བདག་ཉིད་བླ་མ་ལ་སྐྱབས་སུ་མཆིའོ།  །ཆོས་རྗེ་སངས་རྒྱས་འགྲོ་བའི་མགོན་ལ་གསོལ་བ་འདེབས་སོ།  །ཞེས་གསུམ་དང་།  སེམས་བསྐྱེད་པ་ནི།  མ་ནམ་མཁའ་དང་མཉམ་

པའི་སེམས་ཅན་ཐམས་ཅད་བདེ་བ་དང་སོགས།  ལན་གསུམ་གྱིས་རྒྱུད་སྦྱངས།  སེམས་མ་ཡེངས་པར་རྩེ་གཅིག་གིས།  ཆོས་རྣམས་རང་བཞིན་དམིགས་མེད་སྟོང་པའི་ངང་།  །པདྨ་ཟླ་ཉི་བཾ་

གྱི་གདན་སྟེང་དུ།  །རང་སམེས་བཾ་དམར་འདོ་འབར་ཡངོས་གྱུར་ལས།  །རང་ཉདི་རྗེ་བཙུན་རྡོ་རྗེ་རྣལ་འབྱོར་མ།  །སྐུ་མདགོ་དམར་མ་ོབད་ེསྟོང་གཟ་ིའདོ་འབར།  ། 

ཁྲོ་ཞལ་སྤྱན་གསུམ་ནམ་མཁའི་མཐོངས་ལ་གཟིགས།  །ཅུང་ཟད་ཞལ་གདངས་ལྗགས་འདྲིལ་ཕེ་ཾསྒྲ་སྒྲོགས།  །རྣ་ལྟག་གཡས་སུ་ཕག་ཞལ་ནག་པོས་མཚན།  ། 

བཅུ་དྲུག་གཞོན་ཚུལ་ནུ་འབུར་བདེ་བ་རྒྱས།  །ཕྱག་རྒྱ་ལྔ་དང་མེ་ཏོག་མགོ་ཕྲེང་བརྒྱན།  །ཕྱག་གཡས་རྡོ་རྗེའི་གྲི་གུག་ནམ་མཁར་ཕྱར།  །གཡོན་པས་ཐོད་ཁྲག་

5
གསུམ།

ལྟེ་བའི་ཐད་དུ་རོལ།  །མཆན་དུ་ཧེ་རུ་ཀ་དཔལ་ཁ་ཊྭཱཾ་འཆང་།  །གཡས་བསྐུམ་གཡོན་བརྐྱང་སྐྱིལ་ཀྲུང་ཕྱེད་པའི་གར།  །བདེ་སྟོང་འོད་དམར་

འཁྲུགས་པའི་ཀློང་དུ་བསྐྱེད།  །དེ་ཡི་དབུ་གཙུག་འཇའ་ཟེར་འོད་ལྔའི་ཀློང་།  །སེང་གེ་གླང་ཆེན་རྟ་མཆོག་རྨ་བྱ་དང་།  ། མཁའ་ལྡིང་གིས་བཏེགས་རིན་ཆེན་ཁྲི་

ཡི་སྟེང་།  །འཁོར་བའི་སྐྱོན་སྤངས་པདྨའི་གེ་སར་དབུས།  །ཚ་གྲང་མུན་པ་སེལ་བ་ཉི་ཟླའི་ཁར།  །ཡན་ལག་བདུན་ལྡན་རྡོ་རྗེ་འཆང་དབང་ཐུགས།  །སྟོང་ཉིད་

ཤེས་རབ་ཕར་ཕྱིན་ཆོས་ཚོགས་གསུང་།  །སྟོབས་བཅུ་མངའ་བ་རྫོགས་པའི་སངས་རྒྱས་སྐུ།  །དཀོན་མཆོག་ཀུན་འདུས་འཇིག་རྟེན་གསུམ་གྱི་མགོན།  །བསྟན་

པའི་མངའ་བདག་རྒྱལ་བ་རིན་ཆེན་དཔལ།  །གདུལ་བྱར་དགྱེས་བརྩེ་ཆོས་སྐུ་འགྱུར་མེད་ཞལ།  །ལོངས་སྐུ་མཚན་དང་དཔེ་བྱད་དཔལ་འབར་བ།  །སྤྲུལ་སྐུ་

དཀར་དམར་མདངས་ལྡན་གཟི་འོད་འབར།  །བསྟན་པའི་མངའ་བདག་ཆོས་གོས་རྣམ་གསུམ་དང་།  །འཕགས་ནོར་བདུན་ལྡན་སྐུ་སྟོད་ཤ་འགག་གསོལ།  ། 

བཀའ་རྟགས་འགྱུར་མེད་དབང་གི་སྒོམ་ཞྭ་ལ།  ། ཐེག་པ་དགུ་རྫོགས་གསེར་གྱི་རྒྱན་ལྡན་མནབས།  །ཕྱག་གཡས་བདུད་དཔུང་འདུལ་བའི་ས་གནོན་མཛད།  ། 

གཡོན་པ་ཏིང་འཛིན་གཡོ་མེད་མཉམ་གཞག་རྒྱ།  །སྲིད་ཞིའི་མཐའ་སྤངས་རྡོ་རྗེའི་སྐྱིལ་ཀྲུང་བཞུགས།  །དེ་ཡི་གཡས་གཡོན་ཁྲི་དང་པད་ཟླའི་སྟེང་།  །སྤྱན་རས་

གཟིགས་དངོས་བོ་དྷི་ས་ཏྭ་ཉིད།  །དཀོན་མཆོག་རཏྣ་དགེ་སློང་ཆ་ལུགས་ཅན།  །ཕྱག་གཉིས་ཤེལ་ཕྲེང་པདྨའི་སྡོང་པོ་འཛིན།  །གཡོན་དུ་འཇམ་དཔལ་ས་ར་ཧ་

པ་དངོས།  །ཆོས་ཀྱི་གྲགས་པ་སུམ་ལྡན་དགེ་སློང་ཚུལ།  །རྡོ་རྗེ་དྲིལ་འཛིན་པདྨ་རལ་པོད་འཆང་།  །གཉིས་ཀས་བཀའ་རྟགས་འགྱུར་མེད་སྒོམ་ཞྭ་གསོལ།  ། 

བཞི། 7

གཅགི་ལས་དུ་མར་ཆུ་ཟླའ་ིརལོ་གར་བཞནི།  །རྒྱ་གར་གྲུབ་པའ་ིསློབ་དཔནོ་བརྒྱད་ཅུ་ལྔ།  །ཞངི་འདརི་བཀའ་བརྒྱུད་གྲུབ་ཐབོ་རྒྱ་མཚསོ་བསྐོར།  །   

ཕྱོགས་དང་ཕྱོགས་མཚམས་སྤྲིན་བཞིན་གྲངས་མེད་གཏིབས།  །ཛཿཡིས་དད་པའི་ལྕགས་ཀྱུས་དབྱིངས་ནས་བཀུགས།  །ཧཱུྃ་གིས་འགྲོ་བར་དགྱེས་བརྩེའི་རྟེན་ལ་

བྱོན༑  ༑བཾ་གྱིས་ཐུགས་རྗེ་ཚད་མེད་དགྱེས་པར་བཞུགས།  །ཧོཿཡིས་འགྲོ་འདུལ་རྗེས་སྐྱོ་འཛུམ་མདངས་གཡོ།  །ཐུགས་རྗེས་འགྲོ་བའི་དོན་དུ་དགྱེས་པར་

བཞུགས།  །དད་གསུམ་གདུང་བ་དྲག་པོས་གུས་ཕྱག་འཚལ།  །དཔལ་ལྡན་བླ་མ་སྐུ་བཞིའི་དབང་ཕྱུག་ལ།  །བདག་ལུས་ངག་ཡིད་ཕྱི་ནང་གཞན་གསུམ་གྱི།  ། 

དངོས་པོར་གྲུབ་དགུ་མཆོད་པའི་རྫས་སུ་འབུལ།  །མཆོད་བྱ་མཆོད་བྱེད་མཆོད་པ་རང་བཞིན་གཅིག །མཐའ་བྲལ་རོ་མཉམ་ཆེན་པོར་འབུལ་ལགས་ན།  །བྱ་

རྩོལ་བྲལ་བའི་དངོས་གྲུབ་སྩལ་དུ་གསོལ།  །ཐེག་གསུམ་དམ་ཚིག་ཉམས་ཆགས་མཐོལ་ལོ་བཤགས།  །རྣམ་ཐར་མཛད་སྤྱོད་ཕྲིན་ལས་རྗེས་ཡི་རང་།  །གདུལ་

བྱར་མཚམས་པའི་ཆོས་འཁོར་བསྐོར་བར་བསྐུལ།  །འཁོར་བ་མ་སྟོང་བར་དུ་བཞུགས་པར་གསོལ།  །དུས་གསུམ་དགེ་ཚོགས་འགྲོ་བའི་དོན་དུ་བསྔོ།  །ལུས་ཀྱིས་

ཐལ་མོ་སྦྱར། ངག་གིས་གདུངས་བའི་དབྱངས། ཡིད་ཀྱིས་རེ་ལྟོས་འདི་ཕྱི་གཅིག་ཆོག་གི་བློ་ལིང་གིས་བཀལ་ཏེ་རྩེ་གཅིག་གིས་གསོལ་བ་འདེབས་པ་ནི།   ཆོས་སྐུ་དྲུག་པ་རྡོ་རྗེ་འཆང་ཆེན་ལ་གསོལ་བ་འདེབས་སོ།  །རྒྱ་གར་

གྲུབ་ཆེན་བརྒྱད་ཅུ་ལ་གསོལ་བ་འདེབས་སོ།  །ཏིལླི་ཤེས་རབ་བཟང་པོ་ལ་གསོལ་བ་འདེབས་སོ།  །ནཱ་རོ་ཡེ་ཤེས་དངོས་གྲུབ་ལ་གསོལ་བ་འདེབས་སོ།  །སྒྲ་

བསྒྱུར་ལྷོ་བྲག་མར་པ་ལ་གསོལ་བ་འདེབས་སོ།  །མི་ལ་བཞད་པ་རྡོ་རྗེ་ལ་གསོལ་བ་འདེབས་སོ།  །དྭགས་པོ་ཟླ་འོད་གཞོན་ནུ་ལ་གསོལ་བ་འདེབས་སོ།  །གྲུབ་

ཐོབ་ཁམས་པ་མི་གསུམ་ལ་གསོལ་བ་འདེབས་སོ།  །ཕག་གྲུ་རྡོ་རྗེ་རྒྱལ་པོ་ལ་གསོལ་བ་འདེབས་སོ།  །རྗེ་བཙུན་རྡོ་རྗེ་དཔལ་གྲགས་ལ་གསོལ་བ་

འདེབས་སོ།  །སྐྱབས་མཆོག་འཇིག་རྟེན་གསུམ་མགོན་ལ་གསོལ་བ་འདེབས་སོ།  །ཆོས་རྗེ་རཏྣ་ཤྲཱི་ལ་གསོལ་བ་འདེབས་སོ།  །མཁན་ཆེན་ཚུལ་ཁྲིམས་རྡོ་རྗེ་ལ་

གསོལ་བ་འདེབས་སོ།  །དབོན་ཆེན་བསོད་ནམས་གྲགས་པ་ལ་གསོལ་བ་འདེབས་སོ།  །སྤྱན་སྔ་གྲགས་པ་འབྱུང་གནས་ལ་གསོལ་བ་འདེབས་སོ།  །གཅུང་པོ་

རྡོ་རྗེ་གྲགས་པ་ལ་གསོལ་བ་འདེབས་སོ།  །ཐོག་ཁ་རིན་ཆེན་སེང་གེ་ལ་གསོལ་བ་འདེབས་སོ།  །མཚམས་བཅད་གྲགས་པ་བསོད་ནམས་ལ་གསོལ་བ་འདེབས་

སོ༑  ༑བཅུ་གཉིས་རྡོ་རྗེ་རིན་ཆེན་ལ་གསོལ་བ་འདེབས་སོ།  །སྤྲུལ་སྐུ་རྡོ་རྗེ་རྒྱལ་པོ་ལ་གསོལ་བ་འདེབས་སོ།  །ཉེར་གཉིས་ཆོས་ཀྱི་རྒྱལ་པོ་ལ་གསོལ་བ་འདེབས་

སོ༑  ༑བཤེས་གཉེན་དོན་གྲུབ་རྒྱལ་པོ་ལ་གསོལ་བ་འདེབས་སོ།  །རིན་ཆེན་དཔལ་གྱི་རྒྱལ་མཚན་ལ་གསོལ་བ་འདེབས་སོ།  །ཆོས་རྒྱལ་རིན་ཆེན་དཔལ་བཟང་

ལ་གསོལ་བ་འདེབས་སོ།  །རིག་འཛིན་ཆོས་ཀྱི་རྒྱ་མཚོ་ལ་གསོལ་བ་འདེབས་སོ།  །རྒྱལ་དབང་ཀུན་དགའ་རིན་ཆེན་ལ་གསོལ་བ་འདེབས་སོ།  །རྗེ་བཙུན་རིན་

ཆེན་ཕུན་ཚོགས་ལ་གསོལ་བ་འདེབས་སོ།  །རིན་ཆེན་རྣམ་པར་རྒྱལ་བ་ལ་གསོལ་བ་འདེབས་སོ།  །པཎ་ཆེན་དཔལ་གྱི་རྒྱལ་མཚན་ལ་གསོལ་བ་འདེབས་སོ།  ། 

ཕྱོགས་ལས་རྣམ་པར་རྒྱལ་བ་ལ་གསོལ་བ་འདེབས་སོ།  །མཚུངས་མེད་ཆོས་རྒྱལ་ཕུན་ཚོགས་ལ་གསོལ་བ་འདེབས་སོ།  །གྲུབ་ཆེན་བཀྲ་ཤིས་ཕུན་ཚོགས་ལ་

གསོལ་བ་འདེབས་སོ།  །རྗེ་བཙུན་དཀོན་མཆོག་རིན་ཆེན་ལ་གསོལ་བ་འདེབས་སོ།  །རིག་འཛིན་ཆོས་ཀྱི་གྲགས་པ་ལ་གསོལ་བ་འདེབས་སོ།  །དཀོན་མཆོག་

ཕྲིན་ལས་རྣམ་རྒྱལ་ལ་གསོལ་བ་འདེབས་སོ།  །དཀོན་མཆོག་ཕྲིན་ལས་བཟང་པོ་ལ་གསོལ་བ་འདེབས་སོ།  །ཕྲིན་ལས་དོན་གྲུབ་ཆོས་རྒྱལ་ལ་

གསོལ་བ་འདེབས་སོ།  །དཀོན་མཆོག་བསྟན་འཛིན་འགྲོ་འདུལ་ལ་གསོལ་བ་འདེབས་སོ།  །བསྟན་འཛིན་ཆོས་ཀྱི་ཉི་མ་ལ་གསོལ་བ་འདེབས་སོ།  །ཁྱབ་བདག་

པདྨའི་རྒྱལ་མཚན་ལ་གསོལ་བ་འདེབས་སོ།  །འཇམ་དབྱངས་ཆོས་ཀྱི་རྒྱལ་མཚན་ལ་གསོལ་བ་འདེབས་སོ།  །གྲུབ་དབང་ཆོས་ཀྱི་རྒྱལ་མཚན་ལ་གསོལ་བ་

འདེབས་སོ།  །རིན་ཆེན་བསྟན་པའི་མཛེས་རྒྱན་ལ་གསོལ་བ་འདེབས་སོ།  །རྒྱལ་དབང་ཐུགས་རྗེའི་ཉི་མ་ལ་གསོལ་བ་འདེབས་སོ།  །རིག་འཛིན་ནུས་ལྡན་རྡོ་

རྗེ་ལ་གསོལ་བ་འདེབས་སོ།  །རྗེ་བཙུན་ཆོས་ཀྱི་བློ་གྲོས་ལ་གསོལ་བ་འདེབས་སོ།  །རྒྱལ་མཆོག་ཞི་བའི་བློ་གྲོས་ལ་གསོལ་བ་འདེབས་སོ།  །མཚུངས་མེད་ཆོས་

དྲུག

ཀྱི་འབྱུང་གནས་ལ་གསོལ་བ་འདེབས་སོ།  །འགྲོ་མགོན་དྭགས་པོ་བཀའ་བརྒྱུད་ལ་གསོལ་བ་འདེབས་སོ།  །ཐུགས་རྗེའི་སྤྱན་རྒྱང་གིས་གཟིགས་ཤིག །སྙིང་

མེད་ཐ་མལ་པ་བདག་གིས།  །དལ་འབྱོར་སྙེད་དཀའ་རུ་བསྒོམ་ཀྱང་༑  ༑མི་ཚེ་སྟོང་ཟད་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག །སྙིང་མེད་ཐ་

མལ་པ་བདག་གིས།  །མི་རྟག་འཆི་བ་རུ་བསྒོམ་ཀྱང་།  །འདུས་བྱས་རྟག་འཛིན་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག །སྙིང་མེད་ཐ་མལ་པ་

བདག་གསི།  །རྒྱུ་འབྲས་བསླུ་མདེ་དུ་བསྒོམ་ཀྱང་།  །བླང་དརོ་ག་ོལགོ་དུ་ཐལ་ལ།ོ  །ཐུགས་རྗེའ་ིསྤྱན་རྒྱང་གསི་གཟགིས་ཤགི །སྙིང་མདེ་ཐ་མལ་པ་བདག་གསི།  །    

འཁོར་བ་སྡུག་བསྔལ་དུ་བསྒོམས་ཀྱང་།  །ངན་སོང་བསྒྲོད་ཐབས་སུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག །སྙིང་མེད་ཐ་མལ་པ་བདག་གིས།  །སོ་

ཐར་སྡོམ་པ་རུ་བསྲུང་ཀྱང་།  །སྤོང་སམེས་ངསེ་འབྱུང་དང་བྲལ་ལ།ོ  །ཐུགས་རྗེའ་ིསྤྱན་རྒྱང་གསི་གཟགིས་ཤགི །སྙིང་མདེ་ཐ་མལ་པ་བདག་གསི།  །     

འགྲོ་ཀུན་ཕ་མ་རུ་བསྒོམ་ཀྱང་།  །ཆགས་སྡང་དགྲ་གཉེན་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །བྱམས་

དང་སྙིང་རྗེ་རུ་བསྒོམ་ཀྱང་།  །ཕྲག་དོག་འཁོན་འཛིན་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག །སྙིང་མེད་ཐ་མལ་པ་བདག་གིས།  །སྨོན་འཇུག་

བྱང་སེམས་སུ་བསྒོམ་ཀྱང་།  །རང་བདེ་དོན་གཉེར་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །རང་ལུས་ལྷ་སྐུ་

རུ་བསྒོམ་ཀྱང་།  །ཐ་མལ་སྣང་ཞེན་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །བཟླས་བརྗོད་སྔགས་གྲངས་

སུ་བཅད་ཀྱང་།  །སྲོག་རྩོལ་ཡན་པ་རུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །ཏིང་འཛིན་ཆུ་ཟླ་ལྟར་བསྒོམས་

ཀྱང་༑  ༑ཨ་འཐས་གདོས་བཅས་སུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག །སྙིང་མེད་ཐ་མལ་པ་བདག་གིས།  ། རྗེས་ཞིག་རིལ་འཛིན་ལྟར་བསྡུས་

ཀྱང་༑  ༑གོ་ཡུལ་བཤགས་སྦྱང་དུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག།  སྙིང་མེད་ཐ་མལ་པ་བདག་གིས།  །རང་སེམས་སྤྲོས་བྲལ་དུ་བསྒོམས་

ཀྱང་༑  ༑བློས་བྱས་འཛིན་སྟངས་སུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །གང་ཤར་འཛིན་མེད་དུ་བསྒོམས་

ཀྱང་༑  ༑དྲན་རྩེས་རྒྱས་འདེབས་སུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །རང་བབས་ཅོག་བཞག་ཏུ་བསྒོམས་

ཀྱང་༑  ༑བཅོས་མིན་ལྷན་ཐབས་སུ་ཐལ་ལོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །ཟུང་འཇུག་བློ་

འདས་སུ་བསྒོམས་ཀྱང་།  །རེ་དོག་དགའ་སྡུག་གིས་ཁྱེར་རོ།  །ཐུགས་རྗེའི་སྤྱན་རྒྱང་གིས་གཟིགས་ཤིག  །སྙིང་མེད་ཐ་མལ་པ་བདག་གིས།  །འདི་ཕྱི་ཐམས་

ཅད་ཀྱི་སྐྱབས་མགོན།  །འཁོར་བའི་གཅོང་འབྱིན་གྱི་སྨན་པ།  །ཉོན་མོངས་དགྲ་འཇོམས་ཀྱི་དཔལ་བོ།  །མི་ཤེས་མུན་སེལ་གྱི་ཉི་མ།  །སྡུག་བསྔལ་ཚད་སྐྱོབས་

ཀྱི་ཟླ་བ།  །དགོས་འདོད་རེ་སྐོང་གི་ནོར་བུ།  །ཀུན་འདུས་གཅིག་ཆོག་གི་བླ་མ།  །གསོལ་བ་སྙིང་ཁུང་ནས་འདེབས་སོ།  །ཐུགས་རྗེས་མྱུར་མགྱོགས་སུ་གཟིགས་

ལ༑  ༑བྱིན་རླབས་འབད་མེད་དུ་སྩོལ་ཞིག  །དོན་གཉིས་ལྷུན་གྲུབ་ཀྱི་དགའ་སྟོན།  །སྟན་ཐོག་འདི་ཉིད་དུ་སྩོལ་ཞིག  །སྐལ་ལྡན་མོས་གུས་ཅན་བདག་གི།  །རེ་

བ་ས་སྟོང་དུ་མ་བཞག  །མོས་གུས་དོན་མེད་དུ་མ་བཏང་།  །གསོལ་འདེབས་ཡར་བར་དུ་མ་འདོར།  །ཐུགས་རྗེས་བཏང་སྙོམས་སུ་མ་བཞག  །འདི་ཕྱི་བར་དོ་

ཡི་སྐྱབས་མགོན།  །ཁྱོད་ཉིད་གཅིག་པུ་ལས་མེད་དོ།  །སྐྱིད་སྡུག་ལེགས་ཉེས་ཅི་བྱུང་ཡང་།  །རེ་ས་ཁྱེད་ཉིད་ལས་མེད་དོ།  །ཐུགས་རྗེའི་སྤྱན་རྒྱང་གིས་གཟིགས་

ཤིག ༑གདུང་བའི་དབྱངས་དང་བཅས་ཏེ།  སྐྱབས་མཆོག་འཇིག་རྟེན་གསུམ་གྱི་མགོན་པོ་ལ་གསོལ་བ་འདེབས་སོ།  །སྙིང་རྗེའི་གར་དབང་དཀོན་མཆོག་རཏྣ་ལ་གསོལ་བ་

འདེབས་སོ།  །འཇམ་མགོན་སྒྱུ་འཕྲུལ་དྷརྨཱ་ཀཱིརྟི་ལ་གསོལ་བ་འདེབས་སོ།  །ཞེས་ལན་བདུན་བརྗོད་པའི་མཐར།  བདག་གི་སྐྱེ་བ་འདི་ནས་བྱང་ཆུབ་མ་ཐོབ་ཀྱི་བར་དུ་རྒྱལ་བ་

ཡབ་སྲས་གསུམ་མ་གཏོགས་རེ་ས་གཞན་ལ་མེད་དོ།  ཐུགས་རྗེས་ཡར་བར་མ་དོར་བར་རེ་ལྟོས་གཅིག་ཆོག་གི་རྒྱལ་པོ་རྒྱལ་བ་ཡབ་སྲས་ལས་གཞན་མེད་པས།  

མོས་གུས་གདུང་ཤུགས་དྲག་པོས་གསོལ་བ་སྙིང་ཁོང་རུས་པའི་གཏིང་ནས་འདེབས་སོ།  ལེ་ལོ་བཏང་སྙོམས་མེད་པར་ཡེ་ཤེས་སྤྱན་གྱིས་གཟིགས་

ཤིག  ༑སྐྱེ་བ་འདི་མཚམས་བར་དོའི་གནས་ནས་ཡེ་ཤེས་ཐུགས་རྗེའི་ལྕགས་ཀྱུས་དྲོངས་ཤིག  །ཞིང་འདིའི་བསྟན་པའི་བདག་པོ་རྒྱལ་བ་འཇིག་རྟེན་གསུམ་གྱི་

མགོན་པོ་ཉིད་སྲོད་ཀྱི་དུས་སུ་བྱང་ཆུབ་ཆེན་པོར་གཤེགས་པའི་ཚུལ་བསྟན་ནས་ཐོ་རངས་ཤར་ཕྱོགས་རྡུལ་དང་བྲལ་བ་མངོན་པར་དགའ་བ་སངས་རྒྱས་ཀྱི་ཞིང་

དུ་མགོན་པོ་ཕག་མོ་གྲུ་པའི་སྤྱན་སྔར་བྱོན་ཏེ།  གཞན་ཡང་དག་པ་ཡེ་ཤེས་ཀྱི་སྒྱུ་འཕྲུལ་བསམ་གྱིས་མི་ཁྱབ་པས།  ལྷོ་དཔལ་ལྡན་ཞིང་།  ནུབ་བདེ་བ་ཅན།བྱང་

ལས་རབ་རྫོགས།  དབུས་འོག་མིན་ཆོས་ཀྱི་དབྱིངས་ཀྱི་ཞིང་ཁམས།  བྱང་ཕྱོགས་ལྕང་ལོ་ཅན་སོགས།  སྐུ་གསུམ་གྱི་ཞིང་ཁམས་བྱེ་བ་ཕྲག་བརྒྱའི་གནས་སུ་

སྤྲུལ་པ་རེ་རེ་བཞུགས།  །ཆོས་ཀྱི་ཞུ་བ་མཛད་ཅིང་ཞིང་ཁམས་མུ་མེད་པའི་རྒྱལ་བ་རྣམས་ལ་ཐུགས་ཡིད་གཅིག་ཏུ་འདྲེས་ཏེ་བཞུགས་པ་ཡིན་ཏེ། ད་ལྟ་ཤར་ཕྱོགས་

ཁྱབ་གདལ་ཆེན་པོ་སངས་རྒྱས་ཀྱི་ཞིང་ཞེས་བྱ་བ་ན།  ས་གཞི་ཐམས་ཅད་གསེར་ཞུན་མ་ལས་གྲུབ་པ་རིན་པོ་སྣ་ཚོགས་ཀྱིས་སྤྲས་པའི་སེང་གེའི་ཁྲི་ཆེན་པོའི་སྟེང་

དུ༑  རིན་པོ་ཆེའི་པདྨ་རཱ་གའི་སྙིང་པོའི་དཔལ་གྱི་ཟེ་བ་ཅན་གྱི་ཅོད་པན་གྱི་རྩེ་མོ་ན་རྡོ་རྗེའི་སྐུ་མཆོག་བླ་ན་མེད་པ་དེ་ནི་རབ་བྱུང་གི་དགེ་སློང་སྐུ་མདོག་དཀར་པོའི་

ཚུལ་ཅན།  སྐུ་གཟི་མདངས་དང་ལྡན་ཞིང་།  ཞལ་འཛུམ་བག་དང་བཅས་ཏེ།  བདག་ཅག་ཐམས་ཅད་ལ་བྱིན་གྱིས་རློབས་པའི་ཚུལ།  འཁོར་དགེ་སློང་འབུམ་

ཕྲག་མང་པོའི་ཚོགས་ཀྱི་བསྐོར་ནས་ཐེག་པ་སྣ་ཚོགས་ཀྱི་ཆོས་གསུང་ཞིང་བཞུགས་སོ།  སྐབས་སུ་འཁོར་གྱི་དཀྱིལ་འཁོར་ལ་བཀའ་སྩལ་པ།  ད་ལྟ་འཛམ་བུའི་

གླིང་ན་ངའི་རྗེས་སུ་འབྲངས་ཞིང་རྗེས་སུ་འཇུག་པ་རྣམས་ཚེའི་དུས་བྱེད་ན།  ང་ཡིད་ལ་བྱེད་པ་དེ།  སྐྱེས་བུ་སྟོབས་པོ་ཆེས་ལག་པ་བརྐྱང་བ་དང་

བསྐུམ་པའི་ཚད་ཙམ་གྱིས་ངའི་དྲུང་དུ་ཕྱིན་པར་འགྱུར་རོ།  །ཞེས་གསུངས་སོ།  །དེ་མ་ཐག་ཏུ་ཕྱག་གཡས་པ་གསེར་གྱི་ཁ་དོག་ཅན།  བསོད་ནམས་བརྒྱའི་མཚན་

དང་ལྡན་པ་གཟི་བརྗིད་འོད་འཕྲོ་ཞིང་དཔལ་འབར་བ་སྤྱི་བོའི་གཙུག་ཏུ་བཞག་ནས།  བུ་ཁྱོད་བདེ་བར་འོངས་སམ།  ཞེས་གསུངས་ཤིང་མཉེས་པར་འགྱུར་རོ།  

དེང་འདིར་སྤྲུལ་སྐུའི་ཞིང་ཁམས་གདུལ་བྱ་འདི་རུ་བསྟན་པའི་རྒྱལ་ཚབ་ཆེན་པོ་རྒྱལ་དབང་དཀོན་མཆོག་རིན་ཆེན་ཞེས་གང་སྔོན་ཐུགས་བསྐྱེད་ཆེན་པོས་སྐུ་

གསུམ་གྱི་བདག་ཉིད་གཅིག་ཏུ་འདུས་པ་ནུབ་ཕྱོགས་བདེ་བ་ཅན་གྱི་ཞིང་ཁམས་ན་སངས་རྒྱས་འོད་དཔག་མེད་པའི་སྤྱན་སྔར་བཞུགས་ཏེ་འཕགས་པ་སྤྱན་རས་

གཟིགས་ཞེས་སུ་གྲགས་པ་ཡེ་ཤེས་ཀྱི་སྒྱུ་འཕྲུལ་ཆེན་པོ་མཁན་པོ་བོ་དྷི་སཏྭ་སོགས་གདུལ་བྱ་མཐའ་ཡས་པ་མཚན་གྱི་རྣམ་གྲངས་དུ་མར་ཤར་ཞིང་དོན་དུ་རྒྱལ་བ་

ཉིད་ཀྱི་ཕྲིན་ལས་ཀྱི་ཆ་ཤས་སུ་གྱུར་བ་གང་གི་མཚན་ལན་གཅིག་རྣ་བར་ཐོས་པས་བདེ་བ་ཅན་དུ་འདྲེན་པར་ཞལ་གྱིས་བཞེས་པ། མི་འཇིགས་པའི་དབུགས་ཆེན་

པོ་དབྱུང་བར་མཛད་པ་དང་།  །རྒྱལ་བ་ཀུན་གྱི་མཁྱེན་བརྩེ་སྟོབས་བཅུ་མངའ་བའི་བདག་ཉིད་ཁྱབ་བདག་དྷརྨཱ་ཀཱིརྟི་ད་ལྟ་ལྷོ་ཕྱོགས་རྡུལ་བྲལ་ཡང་དག་བརྩེགས་

པའི་ཞིང་དུ་མགོན་པོ་ཀུན་ཏུ་གཟིགས་པ་ཞེས་བྱ་སྟེ་ཞིང་འདིར་སྤྲུལ་པ་བསམ་མི་ཁྱབ་པ་འགྱེད་དེ།  མཚན་ཐོས་པ་ཙམ་གྱིས་མ་རིག་པའི་མུན་པ་གཏན་ནས་བྱང་

སྟེ་ཡེ་ཤེས་ཀྱི་སྣང་བ་ཕྱོགས་མེད་དུ་རྒྱས་པའི་ཆོས་ཀྱི་སྒྲོན་མེ་སྦར་ཞིང་མཐོང་ཐོས་དྲན་རེག་གི་འགྲོ་བ་ཐམས་ཅད་བྱང་ཆུབ་ཆེན་པོར་དབུགས་དབྱུང་ཞིང་མྱང་

འདས་ཀྱི་ས་ལ་བཞག་པ་ཞལ་གྱིས་བཞེས་ཤིང་།  །ནམ་ཞིག་བྱང་ཆུབ་སྙིང་པོར་འཕོ་ཚེ་སྤྱོད་པ་རླབས་ཆེན་མཛད་པ་སྟོང་གསུམ་མི་མཇེད་འཇིག་

རྟེན་ཤར་གྱི་ཕྱོགས་སུ་ཞིང་ཁམས་རྣམ་པར་དགའ་བ་རུ་དེ་བཞིན་གཤེགས་པ་སྐྱེས་བུ་ཁ་ལོར་བསྒྱུར་བ་ལྷ་དང་མིའི་སྐྱབས་མགོན་རྒྱལ་བ་ཀློང་ཡངས་ཆེན་པོ་

ཞེས་བྱ་བར་འབྱུང་བར་འགྱུར་བ།  དེ་ལྟ་བུའི་བཀའ་བརྒྱུད་བླ་མ་གྲུབ་ཐོབ་རྒྱ་མཚོ་ཡི་དམ་མཁའ་འགྲོ་ཆོས་སྐྱོང་ཐམས་ཅད་གཅིག་ཏུ་འདུས་པའི་བདག་ཉིད་

རྒྱལ་བ་ཡབ་སྲས་གསུམ་གྱི་མཁྱེན་པའི་ཡེ་ཤེས།  བརྩེ་བའི་ཐུགས་རྗེ།  མཛད་པའི་ཕྲིན་ལས། སྐྱོབས་པའི་ནུས་མཐུ་བསམ་གྱིས་མི་ཁྱབ་པ་མངའ་བ་ལགས་

པས༑  ༑བདག་སོགས་སེམས་ཅན་ཐམས་ཅད་བློ་ཆོས་སུ་འགྲོ་བར་བྱིན་གྱིས་བརླབ་ཏུ་གསོལ།  །ཆོས་ཆོས་སུ་འགྲོ་བར་བྱིན་གྱིས་བརླབ་ཏུ་གསོལ།  ཆོས་ལམ་

དུ་སློང་བར་བྱིིན་གྱིས་བརླབ་ཏུ་གསོལ།  ལམ་འཁྲུལ་པ་སེལ་བར་བྱིན་གྱིས་བརླབ་ཏུ་གསོལ།  འཁྲུལ་པ་ཡེ་ཤེས་སུ་འཆར་བར་བྱིན་གྱིས་བརླབ་ཏུ་གསོལ།  

བདག་གི་ལས་དང་ཉོན་མོངས་པའི་སྒྲིབ་པ་དང་།  ཤེས་བྱའི་སྒྲིབ་པ་དང་།བག་ཆགས་ཀྱི་སྒྲིབ་པ་ཐམས་ཅད་ད་ལྟ་ཉིད་དུ་དག་པར་བྱིན་གྱིས་བརླབ་ཏུ་གསོལ།  

འདུག་ས་འདི་ཉིད་དུ་དག་པར་བྱིན་གྱིས་བརླབ་ཏུ་གསོལ།  ཐུན་འདི་ཉིད་དུ་དག་པར་བྱིན་གྱིས་བརླབ་ཏུ་གསོལ། བདག་གི་རྒྱུད་འདི་དག་པར་བྱིན་གྱིས་བརླབ་

ཏུ་གསོལ།  རྒྱུད་འདི་རྣམ་པར་གྲོལ་བར་བྱིན་གྱིས་བརླབ་ཏུ་གསོལ།  ད་ལྟ་ཉིད་དུ་གྲོལ་བར་བྱིན་གྱིས་བརླབ་ཏུ་གསོལ།  འདུག་ས་འདི་ཉིད་དུ་གྲོལ་བར་བྱིན་

གྱིས་བརླབ་ཏུ་གསོལ།  ཐུན་འདི་ཉིད་དུ་གྲོལ་བར་བྱིན་གྱིས་བརླབ་ཏུ་གསོལ།  བདག་གི་རྒྱུད་ལ་ཏིང་ངེ་འཛིན་མཆོག་ཏུ་གྱུར་པ་ཕྱིན་ཅི་མ་ལོག་པར་སྐྱེ་བར་བྱིན་

གྱིས་བརླབ་ཏུ་གསོལ།  ད་ལྟ་ཉིད་དུ་སྐྱེ་བར་བྱིན་གྱིས་བརླབ་ཏུ་གསོལ།  འདུག་ས་འདི་ཉིད་དུ་སྐྱེ་བར་བྱིན་གྱིས་བརླབ་ཏུ་གསོལ།  ཐུན་འདི་

ཉིད་དུ་སྐྱེ་བར་བྱིན་གྱིས་བརླབ་ཏུ་གསོལ།  ཡེ་ཤེས་མཆོག་ཏུ་གྱུར་པ་ཕྱིན་ཅི་མ་ལོག་པ་སྐྱེ་བར་བྱིན་གྱིས་བརླབ་ཏུ་གསོལ། ད་ལྟ་ཉིད་དུ་སྐྱེ་བར་བྱིན་གྱིས་བརླབ་

ཏུ་གསོལ། འདུག་ས་འདི་ཉིད་དུ་སྐྱེ་བར་བྱིན་གྱིས་བརླབ་ཏུ་གསོལ། ཐུན་འདི་ཉིད་དུ་སྐྱེ་བར་བྱིན་གྱིས་བརླབ་ཏུ་གསོལ། ཞེས་རང་རྒྱུད་དུ་འདྲེསངེས་པར་ཕུར་ཚུགས་སུ་གསོལ་བ་གདབ་བོ།  

།དབང་བཞི་ལེན་པ་ནི།  ཀྱེ།  དཔལ་ལྡན་བླ་མ་དམ་པ་ཁྱོད་ཀྱི།  །མཛོད་སྤུའི་དབྱིངས་ནས་འོད་དཀར་ཟེར་སྤྲོས།  །བདག་གི་དཔྲལ་བར་ཐིམ་མ་ཐག་ཏུ།  །ལུས་དང་

སད་པའི་སྒྲིབ་པ་རབ་སྦྱངས།  །སྤྲུལ་སྐུར་སྨིན་བྱས་སྐུ་ཡི་རྡོ་རྗེ།  །བླ་མའི་སྐུ་དང་བདག་ལུས་དབྱེར་མེད།  །སྣང་སྟོང་རྡོ་རྗེ་ཀཱ་ཡ་སིདྡྷི།  །ཀྱེ། དཔལ་ལྡན་བླ་མ་

དམ་པ་ཁྱོད་ཀྱི།  །མགུལ་གྱི་དབྱིངས་ནས་འོད་དམར་ཟེར་སྤྲོས།  །བདག་གི་མགྲིན་པར་ཐིམ་མ་ཐག་ཏུ།  །ངག་དང་རྨི་ལམ་སྒྲིབ་པ་རབ་སྦྱངས།  །ལོངས་སྐུར་

སྨིན་བྱས་གསུང་གི་རྡོ་རྗེ།  །བླ་མའི་གསུང་དང་བདག་ངག་དབྱེར་མེད།  །གྲགས་སྟོང་རྡོ་རྗེ་ཝཱཀྐ་སིདྡྷི།  །ཀྱེ། དཔལ་ལྡན་བླ་མ་དམ་པ་ཁྱོད་ཀྱི།  །ཐུགས་ཀའི་

དབྱིངས་ནས་འོད་མཐིང་ཟེར་སྤྲོས།  །བདག་གི་སྙིང་གར་ཐིམ་མ་ཐག་ཏུ།  །ཡིད་དང་གཉིད་འཐུག་སྒྲིབ་པ་རབ་སྦྱངས།  །ཆོས་སྐུར་སྨིན་བྱས་ཐུགས་ཀྱི་རྡོ་རྗེ།  ། 

བླ་མའ་ིཐུགས་དང་བདག་སམེས་དབྱེར་མདེ།  །གསལ་སྟོང་རྡོ་རྗེ་ཙཏིྟ་སདིྡྷི།ི  །ཀྱེ། དཔལ་ལྡན་བླ་མ་དམ་པ་ཁྱོད་ཀྱི།  །ལྟེ་བའ་ིདབྱིངས་ནས་འདོ་སརེ་ཟརེ་སྤྲོས།  །     

བདག་གི་ལྟེ་བར་ཐིམ་མ་ཐག་ཏུ།  །ཆ་མཉམ་འཕོ་བའི་སྒྲིབ་པ་རབ་སྦྱངས།  །ངོ་བོ་ཉིད་སྐུར་སྨིན་པར་བྱས་ནས།  །ཡེ་ཤེས་རྡོ་རྗེ་རྣམ་པ་གསུམ་དང་།  །བདག་

གི་ལུས་ངག་ཡིད་གསུམ་དབྱེར་མེད།  །བདེ་སྟོང་རྡོ་རྗེ་སརྦ་སིདྡྷི།  །ཀྱེ།  འཁོར་ཚོགས་མེ་ལོང་ཧ་བཞིན་འདུས་ཏེ།  །དཔལ་ལྡན་བླ་མའི་སྐུ་ལ་

ཐིམ་ཞིང་།  །དེ་ཡང་དགྱེས་བཞིན་འོད་ལྔའི་གོང་བུ།  །ཉི་མ་འབུམ་གྱི་གཟི་ལྟར་འབར་བ།  །བདག་ལ་ཐིམ་པས་བདག་ལུས་འོད་གོང་།  །ཁ་དོག་སྣ་ཚོགས་

འབར་བའི་མོད་ལ།  །འོད་གསལ་སྟོང་ཆེན་མཁའ་དང་འཇའ་ཚོན།  །ཇི་བཞིན་གསལ་སྟོང་ཟུང་འཇུག་མཉམ་ཡངས།  །སྤྲོོས་བྲལ་ཡེ་འབྱམས་དབུ་ཕྱག་རྫོགས་

ཆེན༑  ༑མིང་ལ་མ་གོལ་དོན་ཀུན་དབྱེར་མེད།  །ཟུང་འཇུག་ཡེ་ཤེས་ཨེ་ཝཾ་མཱ་ལ།  །ཨ་ལ་ལ་ཧོཿ  བདག་དང་འཁོར་འདས་སོགས་ནས།  ཐོབ་པར་གྱུར་ཅིག ཅེས་པའི་

བསྔོ་བ་བྱའོ།  །རྒྱལ་བ་འབྲི་གུང་པ་ཡབ་སྲས་གསུམ་ལ་བརྟེན་པའི་ཐུན་བཞིའི་བླ་མའི་རྣལ་འབྱོར་འདིའང་བདག་གི་རྩ་བའི་བླ་མ་༧སྐྱབས་མགོན་ཐུགས་རྗེའི་ཉི་མས་ལྗགས་བསྒྲིགས་བདག་གིས་གསོལ་བ་བཏབ་ཀྱང་།  ང་ཡིས་བྱ་མི་དགོས།ཐུགས་རྗེ་ཅན་གྱི་བླ་མ་ལ་དད་པ་

དམ་ཚིག་ལྡན་པས་གསོལ་བ་གང་བཏབ་པ་དེ་བཞིན་དུ་འབྱུང་བས།  ཁྱེད་ཀྱིས་དེ་ལྟར་བྱས་ན་བྱིན་རླབས་ཤུགས་ཀྱིས་འབྱུང་བར་ཡོངས་ཞེས་དབུགས་དབྱུང་ཞལ་བཞེས་གནང་བ་ཐོབ་པས་བྲི་བར་སེམས་ཀྱང་བརྗེད་ངས་སུ་ལུས་པས།  ཕྱིས་རང་སློབ་སྒྲུབ་བརྩོན་དགེ་སློང་

ཆོས་དར་གྱིས་ལྷ་རྫས་དང་རིན་པོ་ཆེ་སྣ་ཚོགས་ཀྱི་མེ་ཏོག་བཅས་བསྐུལ་བ་ལ་བརྟེན་ནས།  རྗེ་དྷརྨཱ་ཀཱིརྟིའི་ཐུན་བཞི་ལ་གཞི་བྱས།  ཞལ་སྐང་འོས་རྣམས་རྒྱལ་བ་ཡབ་སྲས་ཀུན་གྱི་རྣམ་པར་ཐར་པའི་རིམ་པས་ཟུར་བརྒྱན་ཏེ།  ཤཱཀྱའི་དགེ་སློང་རྡོ་རྗེ་འཛིན་པ་ལྷོ་རྗེ་དྲུང་དཀོན་

མཆོག་བསྟན་འཛིན་ཕྲིན་ལས་མཐར་ཕྱིན་མི་འགྱུར་མཆོག་གི་སྣང་བ་ཡེ་ཤེས་མཆོག་གྲུབ་རྒྱལ་པོ་དཔལ་བཟང་པོས།  མེ་ཁམས་སྐྱེ་བ་གཉིས་པའི་ལོར་སྣྲོན་ཟླའི་དམར་ཕྱོགས་ཀྱི་དགའ་བ་དང་པོར་མདོ་ཁམས་ཐུབ་བསྟན་བཤད་སྒྲུབ་གླིང་དུ་པདྨ་དྲག་པོའི་ཐུན་གསེང་དུ་སྦྱར་

བའི་ཡི་གེ་པ་ཨོ་རྒྱན་བསྟན་འཛིན་གྱིས་བྲིས་པ་ཛ་ཡནྟུ།  གཏིམ།  །


